
Brahmakrita 6 Shiva Stuti

బ్రహ్మాకృతా  ౬ శివస్తుతిః

(శివరహస్యాన్తర్గతే  ఈశాఖ్యే)
బ్రహ్మోవాచ  ।
సదయం హృదయం తవైవ  శమ్భో
దయనీయోంఽయమితి స్మరాధునా మామ్ ।
ఇయతా మమ తావకం మనో మే
మమ తావత్ప్రభవేత ముక్తయే ॥౨౩॥
సహమానస్త్వమేవేశో మహేశో భక్తవత్సలః ।
సంహరాత్ర మహామన్యుం దక్షం చ సురసత్తమాన్ ॥౨౪॥
రక్ష జీవితదానేన లోకగుప్త్యర్థమీశ్వర  ।
త్వయైవ  సృష్టా నిఖిలా లోకాః సర్వే చరాచరాః ॥౨౫॥
విష్ణుస్త్వత్కృపయా   శమ్భో పాలకోఽభూత్త్వదాజ్ఞయా  ।
సురా ఇన్ద్రాదయః  సర్వే అనిలానలవార్భువః ॥౨౬॥
సూర్యచన్ద్రేన్ద్రవరుణా   వాసవోశ్విసుధన్వినః ।
మరుతః పితరః సాధ్యా నాగా విద్యాధరాదయః ॥౨౭॥
కిం పూరుషాప్సరఃసఙ్ఘా నిరృతిర్ధనపో  యమః ।
మునయోమానవా దైత్యా  యక్షరక్షోగణా నరాః ॥౨౮॥
నద్యశ్చ సాగరాః సప్తద్వీపాశ్చ వనరాజయః ।
గరుడాః పతగాః సర్పా లోకాః సర్వే చరాచరాః ॥౨౯॥
గ్రహర్క్షాశ్చ   ధ్రువశ్చాపి  రుద్రా భూతాః పిశాచకాః ।
గుహ్యశ్చ సిద్ధగన్ధర్వా   నారదాద్యా మహర్షయః  ॥ ౩౦॥
దిగ్గజాః  శిశుమారాద్యాః కూర్మాః శేషాదయోఽఖిలాః ।
ధర్మాధర్మౌ తథా శాస్త్రం  వేదాశ్చ శ్రుతయోఽపి  చ ॥ ౩౧॥

పురాణజాలం నిఖిలం వైష్ణవం   శామ్భవం తథా ।
ఆగమాశ్చ త్వయా ప్రోక్తాః  సర్వమేతత్ త్వయావృతమ్ ॥ ౩౨॥
త్వయైవ  పాలితం శమ్భో త్వయ్యన్తే లయమేష్యతి ।
జగచ్చక్రమిదం  శమ్భో భూతం భవ్యం భవత్తథా ॥ ౩౩॥
త్వద్దయాపాత్రభూతం   హి వివృద్ధం  భవతు ప్రభో  ।
త్వత్కోపదగ్ధం  సకలం భూయాచ్చ సచరాచరమ్ ॥ ౩౪॥
రక్ష దేవాన్ సదక్షాంశ్చ త్వత్కోపానలపీడితాన్ ।
మహామన్యో మన్యుమిమం సంహరాత్ర మఖం ప్రతి  ॥ ౩౫॥
సతీ మాయా తవ విభో మాయీ త్వం పరమేశ్వరః ।
కాలః కరోతి నిఖిలం కాలః సంహరతే ప్రజాః  ॥ ౩౬॥
కాలేన వర్ధతే  సర్వం కాలకాల తవాజ్ఞయా  ।
కాలం కఞ్చిత్ప్రతీక్షస్వ సతీ ప్రకృతిరీశ్వరీ  ॥ ౩౭॥
జాతా హైమవతీ  శమ్భో త్వామాయాతి పతిం సతీ ।
భావ్యేవం భూతభవ్యేశ త్రికాలజ్ఞోఽసి   శఙ్కర ॥ ౩౮॥
త్వత్పాదపఙ్కజం స్మృత్వా సర్వదుఃఖక్షయో భవేత్ ।
దుఃఖం సతీవియోగోత్థం  నివర్తయ మహేశ్వర ॥ ౩౯॥
త్వం వేత్సి యోఽసి సోఽసీతి జానాస్యాత్మానమాత్మనా ।
త్వమాత్మా సర్వభూతానామన్తః శాస్తా సనాతనః ॥ ౪౦॥
బ్రహ్మ  త్వం నిర్గుణః  సాక్షీ చేతా నేతా పరాత్పరః ।
ఋతం సత్యం పరం ధామ భూమా సీమా విరాట్ స్వరాట్ ॥ ౪౧॥
సమ్రాట్  ప్రజాపతిర్ధాతా   వేదవేద్యో మహేశ్వరః ।
ప్రణవః  ప్రాణ  ఈశానస్త్వత్తో నాన్యోఽస్తి కశ్చన ॥ ౪౨॥
॥ ఇతి శివరహస్యాన్తర్గతే  బ్రహ్మాకృతా  ౬ శివస్తుతిః సమ్పూర్ణా ॥
-॥ శ్రీశివరహస్యమ్  ।ఈశాఖ్యః ద్వాదశమాంశః । ౭ మహాదేవప్రసాదనమ్  ।౨౩-౪౨
॥

Notes:

Brahma బ్రహ్మా  eulogizes Śiva శివ; who had appeared at the devastated Dakṣādhvara

దక్షాధ్వర, to appease and pacify Him.

